
                                         ENTI RREGULLATOR I ENERGJISË 

                                                                     BORDI 

                                                                    VENDIM 

Nr. 321, Datë 03.11.2026 

                                                                     MBI 

DISA NDRYSHIME NË VENDIMIN E BORDIT TË ERE-S NR. 76, DATË 29.04.2024, 

“MBI HEQJEN E PEZULLIMIT TË VENDOSUR ME VENDIMIN E BORDIT TË ERE-

S NR. 313, DATË 06.11.2023 DHE MODIFIKIMIN E LICENCËS SË SHOQËRISË 

“SELCA ENERGJI” SH.P.K. PËR PRODHIMIN E ENERGJISË ELEKTRIKE NGA 

HEC “SELCA” 

 

Në mbështetje të nenit 16 të ligjit nr. 59/2026 “Për sektorin e energjisë elektrike”; nenit 113 të 

ligjit nr. 44/2015 “Kodi i Procedurave Administrative i Republikës së Shqipërisë”; si dhe nenit 15, 

të Rregullores për organizimin, funksionimin dhe procedurat e ERE-s, miratuar me vendimin e 

bordit të Entit Rregullator të Energjisë (ERE) nr. 96, datë 17.06.2016; Bordi i ERE-s, në mbledhjen 

e tij të datës 03.11.2026, mbasi shqyrtoi relacionin me nr. 3187/1 prot., datë 02.11.2026, të 

përgatitur nga Drejtoria e Licencimit, Autorizimeve dhe Garancisë së Origjinës “Mbi disa 

ndryshime në vendimin e bordit të ERE-s nr. 76, datë 29.04.2024 “Mbi heqjen e pezullimit të 

vendosur në vendimin e Bordit të ERE-s nr. 313, datë 06.11.2023 dhe modifikimin e licensës së 

shoqërisë “SELCA ENERGJI” sh.p.k. në veprimtarinë e prodhimit të energjisë elektrike nga HEC 

“SELCA”, 

Konstatoi se:  

1. Të dhëna mbi shoqërinë “SELCA ENERGJI” sh.p.k. 

- Bordi i ERE-s me vendimin nr. 76, datë 29.04.2024, ka vendosur modifikimin e licencës nr. 

102, seria PV10P, për veprimtarinë e prodhimit të energjisë elektrike, dhënë shoqërisë 

“SELCA ENERGJI” sh.p.k. me vendimin nr. 39, datë 05.05.2010, të ndryshuar me vendimin 

nr. 114, datë 07.10.2013. 

- Në pikën 5 të këtij vendimi i është lënë detyrë shoqërisë për të raportuar/dokumentuar në ERE 

fillimin e punimeve për zëvendësimin e gjeneratorit jo më vonë se afati i fundit i vlefshmërisë 

së VNM-së Paraprake, brenda datës 02.04.2026. 

 

2. Analiza ligjore dhe vlerësimi 

- Sa më sipër rezulton se shoqëria ka depozituar informacion/dokumentacion në lidhje me sa 

parashtruar në këtë vendim, përkatësisht me shkresat e protokolluara në ERE me nr.  163/3 

prot., datë 15.05.2024, nr. 163/8 prot., datë 05.08.2024, nr. 88 prot., datë 14.01.2025 dhe nr. 

3187 prot., datë 27.10.2026. 

- Në lidhje me lejen e përdorimit të burimit ujor rezulton se në konstatimet e vendimit të bordit 

nr. 76, datë 29.04.2024, është pasqyruar qëndrimi i Agjencisë së Menaxhimit të Burimeve 

Ujore (AMBU) (i dhënë në kuadër të miratimit të VNM-së Paraprake), sipas të cilit, në rast të 

ndryshimit të parametrave hidrikë të HEC “SELCA”, shoqëria duhet të aplikojë për pajisjen 

me leje për përdorimin e burimit ujor. 

- Në vijim të korrespondencës së zhvilluar, shoqëria ka paraqitur pranë Agjencisë së Menaxhimit 

të Burimeve Ujore (AMBU) argumentimin teknik dhe analizën e parametrave të HEC 

“SELCA”. Me shkresën nr. 11687/1 prot., datë 19.08.2026, AMBU ka sqaruar se, për sa kohë 

nuk ndryshojnë parametrat dhe kushtet e lejes ose autorizimit ekzistues, nuk lind nevoja për 

ndryshimin e tyre. Për rrjedhojë, bazuar në dokumentacionin e paraqitur dhe qëndrimin e 

AMBU-së, nuk rezulton e nevojshme pajisja me leje të re për përdorimin e burimit ujor, për sa 

kohë mbeten të pandryshuara kushtet dhe parametrat mbi të cilët është dhënë ky qëndrim. 

- Në lidhje me raportimin/dokumentimin në ERE për fillimin e punimeve për zëvendësimin e 

gjeneratorit brenda datës 02.04.2026, rezulton se me shkresën e protokolluar në ERE nr. 163/3 

prot., datë 15.05.2026, shoqëria “Selca Energji” sh.p.k. ka raportuar se ka filluar dhe realizuar 

me sukses zëvendësimin e gjeneratorit të godinës së HEC “Selcës” në përputhje me afatet e 

vlefshmërisë së VNM-së Paraprake dhe tashmë kapaciteti i instaluar i HEC “Selcës” është 1.98 

MW. Për gjithë sa më sipër, me depozitimin e këtij raportimi brenda afatit të përcaktuar 

rezulton se kushti i vendosur në pikën 5 është plotësuar, e si i tillë duhet të shfuqizohet. 

 

3. Nevoja për ndryshimin e vendimit 

Në mbështetje të nenit 113 të ligjit nr. 44/2015, “Kodi i Procedurave Administrative i 

Republikës së Shqipërisë”, organi publik që ka nxjerrë një akt administrativ mund të vendosë 

ndryshimin ose shfuqizimin, tërësisht apo pjesërisht, të tij, në përputhje me kushtet dhe 

kufizimet e përcaktuara nga legjislacioni në fuqi. Në rastin konkret, nevoja për ndërhyrje në 

vendimin nr. 76/2024 vlerësohet në raport me dokumentacionin e administruar mbi 

përmbushjen e detyrimeve të shoqërisë dhe informacionin e paraqitur nga institucionet 

kompetente. 

 

Për gjithë sa më sipër, bordi i ERE-s, 

Vendosi: 

1. Miratimin e disa ndryshimeve në vendimin e bordit të ERE-s nr. 76, datë 29.04.2024, si vijon: 

a) Pika 5 e vendimit, shfuqizohet.  

b) Pika 6 vendimit, ndryshon dhe bëhet: 

6. Ky vendim mund të rishikohet nga ERE, në përputhje me legjislacionin në fuqi, në rast se 

nga Ministria e Infrastrukturës dhe Energjisë ose nga institucionet e tjera kompetente 

paraqiten akte, informacione apo qëndrime të reja, të cilat ndikojnë në kushtet dhe rrethanat 

mbi të cilat është mbështetur vendimmarrja për modifikimin e licencës. 

2. Drejtoria e Licencimit, Autorizimeve dhe Garancisë së Origjinës, të njoftojë shoqërinë 

“SELCA ENERGJI” sh.p.k., Ministrinë e Infrastrukturës dhe Energjisë, shoqërinë “Operatori 

i Sistemit të Shpërndarjes” sh.a., shoqërinë “Furnizuesi i Tregut të Lirë” sh.a. dhe shoqërinë 

“ALPEX” sh.a. për vendimin e bordit të ERE-s. 

 

 

 

Ky vendim hyn në fuqi menjëherë. 

 

Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike nga 

data e marrjes dijeni të vendimit, rishikimin e vendimit të bordit në rast se ka siguruar prova të reja 

që mund ta çojnë bordin në marrjen e një vendimi të ndryshëm nga i mëparshmi apo për gabime 

materiale të konstatuara. Për këtë vendim mund të bëhet ankim në Gjykatën Administrative Tiranë, 

brenda 45 ditëve kalendarike nga dita e publikimit në Fletoren Zyrtare. Paraqitja e ankimit nuk 

pezullon vlefshmërinë e vendimit, përveçse kur gjykata vendos ndryshe në përputhje me 

legjislacionin në fuqi. 

 

Ky vendim botohet në Fletoren Zyrtare. 

 

 

                                                                                                                     KRYETARI 

                                                                                                                   Petrit AHMETI 

